
安宗簡皇帝，神宗之孫，福恭王長子也。諱由崧，母鄒氏。初封德昌王，進封世子。

崇禎十四年正月，李自成陷河南府，恭王遇害，世子出走懷慶。

十六年七月，嗣封福王懷宗。擇宮中玉帶，命中使賜之。

十七年三月，京師失守。四月己巳，烈皇帝凶問至南京。其時南京參贊機務兵部尚書史

可法督師勤王在浦口，南京諸大臣聞變，倉卒議立君，未有所屬，而王與潞王以避賊至

淮上。潞王諱常淓，穆宗之後也，有賢名，大臣意多屬潞王。總督鳳陽兵部右侍郎馬士

英遣書南京，言福王倫序當立。

　甲申，守備南京魏國公徐弘基、提督操江誠意伯劉孔昭、南京兵部尚書高弘圖、工部

尚書程註、右副都御史張慎言、掌翰林院事詹事姜曰廣、南京守備掌南司禮監務太監韓

贊周等集朝內，兵部右侍郎呂大器署禮兵二部印不肯署議，吏科給事中李沾厲聲言，今

日有異議者死之時。士英握兵於外，與大將靖南伯黃得功、總兵劉澤清、劉良佐、高傑

等相結諸大將連兵駐江北，勢甚張。大臣且畏之不敢違，於是以福王告廟。

　乙酉，徐弘基等迎王於江浦。

　丁亥，百官迎見，王素服角帶哭。

　五月戊子朔，王乘馬自三山門外至孝陵，從臣請從東門御路入，王遜避自西門入。至

享殿，祭告畢，次謁懿文太子陵。自朝陽門入東華門，步行謁奉先殿，出西華門，駐蹕

內守備府。

　己丑，羣臣勸進，王辭讓，遵景皇帝故事監國。是日，清攝政王入北京。

　庚寅，王行告天禮。陞殿，百官行四拜禮，魏國公徐弘基跪進監國之寶，王受訖，再

行四拜禮，乃大赦。其新加練餉及崇禎十二年以後一切襍派並各項錢糧、十四年以前實

欠在民者悉免之。以張慎言爲吏部尚書。

　壬辰，以史可法爲東閣大學士兼兵部尚書，高弘圖爲東閣大學士兼禮部尚書並入閣辦

事，馬士英爲東閣大學士兼兵部尚書總督鳳陽如故。發銀一萬兩，遣職方司郎中萬元吉

往犒得功等軍。

　癸巳，爲大行皇帝發喪，哭臨。

　甲午，以姜曰廣爲東閣大學士兼禮部尚書。前禮部尚書王鐸爲東閣大學士並入閣辦事，

曰廣辭改禮部左侍郎入直，以工部右侍郎周堪賡爲戶部尚書，召前都察院左都御史劉宗

周復官。

　乙未，遣河南道御史祁彪佳等安撫江南，可法請裁去南京內外守備、參贊等銜，定京

營及府衙、官兵、軍校事宜，又請分江北爲四鎮，以黃得功、劉澤清、劉良佐、高傑四

人分統之

